
EFEXAUS 

 

1.1 Paulus, Yexus Khetos tus timthawj raws li Vajtswv Ntuj tus dejsiab; xa rau cov dawbhuv uas 
nyob Efexaus thiab cov ntseeg hauv Yexus Khetos. 2 Thov kom kev hlub-tabncuab thiab kev 

thajyeeb ntawm peb Txiv Vajtswv Ntuj thiab ntawd tus Tswv Yexus Khetos los rau nej. 

3 Qhuas Vajtswv Ntuj thiab peb tus Tswv Yexus Khetos Leejtxiv, tus uas tau nchuav 

koobhmoov ntsujplig saum ntuj los rau peb hauv Khetos 4 raws nraim li Nws tau xaiv peb hauv 

Khetos uantej kev tsim lub cejntug, kom peb yog cov dawbhuv thiab thuam tsis tau ntawm Nws 

xubntiag hauv kev hlub; 5 Nws tau xub saws peb ua Nws tub, los ntawm Yexus Khetos raws li 

Nws lub siab zoo, thiab ua tsav qhuas txog Nws kev hlub-tabncuab uas Nws tau tabncuab peb 

hauv tus Nws hlub. 7 Hauv tus ntawd peb txais kev theejtxhoj, xws li txais kev zam txim hla-cai, 

los ntawm Nws cov ntshav raws li Vajtswv Ntuj kev tabncuab npluamias 8 uas Nws tau muab 

tseg rau peb hauv txhua lub tswvyim thiab txhua txojkev totaub, 9 Nws tau qhia kom peb paub 

txog qhov mixatawlis ntawm Nws dejsiab raws li Nws lub siab zoo uas Nws tau npajtseg hauv 

Yexus, 10 kom muab ceev tseg mus txog lub caijnyoog thaum Nws yuav muab txhua tsav saum 

ntuj thiab hauv ntiajteb rau ib tug tswj, xws li Khetos. 11 Hauv Khetos peb kuj tau txais nyiaj 

qabnas, peb cov uas raug tshwj tseg raws li lub homphiaj ntawm tus uas ua txhua yam raws li 

Nws dejsiab, 12 kom peb—cov uas tau xub ciasiab rau Khetos—dhau ua tsav qhuas Nws lub 

koobmeej. 13 Hauv Nws nej cov uas tau hnov txojlus tseeb, xws li txojmoo zoo uas cawm nej 

dim, thiab hauv Nws nej cov uas ntseeg tau raug tus Ntsujplig Dawbhuv uas Vajtswv Ntuj coglus 

txog ntawd nias lub cim rau—14 tus Ntsujplig ntawd yog peb li nyiaj-qabnas thawj-pwg—tias 

peb yog cov raug theej los ua Nws tug, los ua tsav qhuas Nws lub koobmeej. 

15 Vim li no, thaum kuv tau hnov txog nej kev ntseeg hauv tus Tswv Yexus thiab kev hlub 

cov dawbhuv, 16 kuv ua tsaug tsis tseg rau nej, cim ntsoov nej cia rau kuv kev thov Vajtswv, 17 

kom Vajtswv Ntuj ntawm peb tus Tswv Yexus Khetos, xws li Leejtxiv uas muaj meej, yov muab 

tus ntsujplig tswvyim thiab nthuav tej kev totaub txog Nws rau nej, 18 kom nej tej qhovmuag 

siab yov qhib xwv nej paub saib txoj kev ciasiab uas Nws tau hu nej ntawd yog dabtsi, saib txoj 

kev npluanuj ntawm Nws li nyiaj-qabnas nto meej lug nruabnrab cov dawbhuv ntawd yog dabtsi, 

19 thiab saib Nws lub fwjchim loj ntawd yog dabtsi rau peb cov ntseeg raws li tes haujlwm 

ntawm Nws lub zog nchav, 20 dabtsi yog lub zog uas Nws tau ua hauv Khetos, xws li tau tsa 

Nws sawv hauv qhov tuag thiab tau muab Nws tsa los zaum rau ntawm Vajtswv Ntuj sabxis 

saum ntuj 21 siab dua txhua tus thawj, txhua lub hwjchim, txhua lub zog, txhua tus tswv, thiab 

txhua lub npe uas tau nto moo; 22 thiab Nws tau muab txhua yam tso rau ntawm Khetos kotaw 

thiab twb muab Nws tsa ua tus hau rau txhua yam hauv pawgntseeg, 23 uas yog Nws lub cev, lub 

cev uas muaj txhua tsav txhij hauv txhua leej. 

2.1 Nimno nej ibtxwm tuag rau hauv nej tej kev hla-cai thiab kev txhaum; 2 hauv tej kev 
txhaum ntawd nej ibtxwm tau uaneej raws li lub cejntug no, raws li tus thawj ntawm lub 

hwjchim saum huabcua, uas yog tus ntsujplig samsim ua-haujlwm hauv cov neeg tawvncuaj; 3 

peb txhua tus tau ua neej raws tej kev vum ntawm nqaijtawv nrog lawv ib ntus, thaum peb tseem 

ua raws tej kev ntshaw sab nqaijtawv thiab kev xav, thiab peb kuj yog noob raugtsawm yam 

nkaus li cov tomqab; 4 tabsis Vajtswv Ntuj yog tus muaj kev tabncuab npluamias, los ntawm 

Nws txojkev hlub loj uas Nws tau hlub peb, 5 mas thaum peb tseem yog neeg tuag hauv txojkev 

hla-cai, Nws tau txuas-siav rau peb nrog Khetos—vim kev hlub tabncuab nej raug cawm lawm—

6 thiab Nws tau tsa thiab muab peb zaum nrog Yexus Khetos rau saum ntuj, 7 xwv nyob rau ntau 

tiam tomntej Nws yuav nthuav Nws txojkev hlub-tabncuab, uas npluamias tawm ntawm kev 

siab-dawb, rau peb hauv Yexus Khetos.  8 Twb vim txojkev hlub-tabncuab nej thiaj raug cawm 

los ntawm kev ntseeg; qhovno tsis yog los ntawm nej tuskheej, tabsis los ntawm Vajtswv Ntuj 

kev pubdawb; 9 tsis tawm ntawm peevxwm xwv leejtwg los thiaj khav tsis tau. 10 Rauqhov peb 

yog Nws li tsavtsim, cov raug tsim hauv Yexus Khetos rau tej haujlwm zoo uas Vajtswv Ntuj tau 

xub npajtseg kom peb coj. 

11 Yog li ntawd, nco ntsoov tias thaud nej yeej yog neeg txawv tebchaws raws sab 

nqaijtawv, nej raug cov neeg txiavtawv hu-ua “cov tsis txiavtawv,” 12 vim tias sijhawm ntawd 

nej nyob deb Khetos, nej yog cov raug cais tawm ntawm zejtsoom Yixayees thiab yog cov tsis 

muaj feem rau tej txhooj lus cogtseg, tsis muaj kev ciasiab thiab Vajtswv Ntuj hauv lub cejntug. 

13 Tabsis nimno nej nyob hauv Yexus Khetos; thaud nej yeej nyob deb tabsis nimno nej tau 

dhau los ze vim Yexus Khetos cov ntshav. 14 Rauqhov Yexus Khetos yog peb kev thajyeeb, 

Nws muab ob pab los ua ib pab, muab tus lajkab nruabnrab, xws li kev yeebncuab, rhuav los 

ntawm Nws cev nqaij, 15 thiab muab txoj kevcai, tej lus samfwm, thiab kabke txo, kom nyob 

hauv Nws ob pab yov raug tsim ua ib pab tshiab thiab coj kev thajyeeb 16, kom Nws yov coj ob 

pab los sibraug zoo rau Vajtswv Ntuj los ntawm tus ntoo khaublig, thaum Nws tua txojkev 

yeebncuab tuag hauv Nws tuskheej. 17 Thaum Nws los, Nws tau tshajtawm kev thajyeeb rau peb 

cov ze thiab nej cov deb, 18 rauqhov ob pab muaj txojkev mus cuag Leejtxiv hauv Nws los 

ntawd tib tug Ntsujplig. 

19 Yog li ntawd, nej tsis yog qhua thiab neeg txawv tebchaws ntxiv lawm tabsis yog 

zejtsoom nrog cov dawbhuv thiab yog Vajtswv Ntuj tsevneeg, 20 raug tsim rau saum cov 

ncejzeb, xws li cov timthawj thiab cov cevlus, tabsis lub niam zeb teemkaum yog Yexus Khetos, 

21 tus uas txhua lub tsev sibtxuas los ua ib lub tuamtsev dawbhuv rau tus Tswv; 22 thiab nej kuj 

samsim raug tsa ua Vajtswv Ntuj lub tsev hauv Yexus thiab los ntawm tus Ntsujplig. 

3.1 Vim txojkev hlub-tabncuab no, kuv, Paulus, thiaj dhau ua Khetos tus neeg raugtxim tam 
nej cov neeg txawv tebchaws. 2 Nej tau hnov txog tes haujlwm ntawm Vajtswv Ntuj kev 

tabncuab uas Nws tau muab rau kuv ua rau nej 3 tias Nws tau nthuav qhia rau kuv paub txog 

qhov mixatawlis—li kuv tau sau mentsis lawm 4 kom thaum nej nyeem, nej yuav muaj peevxwm 

totaub kuv kev thoobtsib txog Yexus Khetos li mixatawlis—5 qhov uas Nws tsis tau qhia rau 

lwm tus neeg ibyam li nimno Nws tau nthuav-qhia rau Nws cov timthawj dawbhuv thiab cov 

cevlus los ntawm tus Ntsujplig, 6 tias cov neeg txawv tebchaws yuav dhau los koom nyiaj-

qabnas, koom cev, koom txojlus cogtseg hauv Yexus Khetos los ntawm txojmoo zoo, 7 txoj uas 

kuv tau tshajtawm raws li txoj koobhmoov kev hlub-tabncuab ntawd Vajtswv Ntuj tus tau muab 

rau kuv raws nraim li tes haujlwm ntawm Nws lub fwjchim. 

8 Txojkev hlub-tabncuab no raug muab cob rau kuv tus uas me dua cov dawbhuv tibsi kom 

mus tshajtawm Yexus kev npluanuj, uas ntsuas tsis tau, rau neeg txawv tebchaws 9 thiab mus 

zes-tsau rau txhualeej pom tias Vajtswv Ntuj, tus tsim txhua yam, tau povhwm qhov mixatawlis 

uas raug muab zais puag thaum ub los li cas, 10 xwv nimno Vajtswv Ntuj lub niam tswvyim uas 

muaj pejfab pejpwm yov raug muab nthuav tawm ntawm pawgntseeg rau txhua tus thawj thiab 

txhua lub hwjchim saum nruab ntug paub, 11 raws raim li qhov Nws tau ua puag thaum chivkeeb 

hauv Yexus Khetos peb tus Tswv. 12 Peb muaj kev ruajsiab thiab txojkev tsosiab plhuav rau 

Yexus thaum peb ntseeg Nws. 13 Vim li no, kuv nquahu nej kom txhob poobsiab txog kuv tej 

kev raug txomnyem tam nej, uas yog nej li meejmom. 

14 Rau tej no, kuv txhos kuv ob lub hauvcaug rau Leejtxiv, 15 rau tus uas txhua leej txiv 

saum ntuj thiab hauv ntiajteb tau txais koobmeej, 16 kom Nws yov muab lub zog khov thiab 

hwjchim rau nej raws li kev npluanuj ntawm Nws lub meejmom thiab los ntawm Nws tus 

Ntsujplig hauv neeg nruabnrog, 17 kom Khetos yov cog tsev hauv nej lub siab raws nej kev 

ntseeg, kom nej yog cov ruajcag thiab tsheejcuab hauv kev hlub, 18 xwv nej yov muaj rab 

peevxwm, nrog txhua tus dawbhuv, totaub ntxaws ntxaws txog qhov dav, qhov ntev, qhov siab 

thiab qhov tob, 19 thiab paub Khetos txojkev hlub uas dhau neeg kev totaub, es nej thiaj yov 

puvnpo txhua yam uas yog Vajtswv Ntuj tug. 

20 Rau tus uas muaj peevxwm ua txhua yam tshaj qhov neeg ntsuas tau, tshaj tej uas peb 

muaj peevxwm yuav taij lossis xav txog hauv siab, 21 rau Nws yog lub koobmeej hauv 

pawgntseeg thiab hauv Yexus Khetos txhua txhia tiam mus tsis kawg, Amees. 

4.1 Yog li ntawd, kuv, tus neeg raugtxim hauv tus Tswv, qhuahu nej kom ua-neej phim lub 
koob uas nej raug hu nrog kev txo lajlim, coj-tus, ua siab-ntev; ibleeg txhawb ibleeg hauv kev 

hlub; 3 majnroos ceev kev thoojsiab nrog Vajtswv Ntsujplig los ntawm txoj saw thajyeeb, 4 

koom tib lub cev thiab tib tug ntsujplig, ibyam li nej tau raug hu rau tib txojkev cia-siab ntawm 

nej lub koob, 5 tib tug tswv, tib txoj kevntseeg, tib txojkev rausdej, 6 tib tug Vajtswv Ntuj thiab 

sawvdaws Leejtxiv, tus uas nyob saum txhualeej, phua-plhawv txhualeej thiab hauv txhualeej. 

7 Tabsis txojkev hlub-tabncuab raug muab rau nej nyias muaj nyias raws li Khetos lub ntim 

pub koobhmoov, 8 rauqhov Vajtswv Ntuj txojlus hais tias, 

Uantej Nws nce mus rau qhov siab,  

Nws twb muab cov yeebncuab hauv tshavrog khi  

thiab nchuav koobmoov pub rau neeg lawm. 

9 (Tabsis qhov tias “Nws nce” ntawd yog dabtsi, tshwj tias Nws kuj tau nqis mus rau hauv yeeb 

ceeb? 10 Tus tau nqis mus ntawd yog tib tug uas tau nce mus rau saum qhov siab tshaj plaws 

saum ntuj, xwv Nws yov ua txhua yam tiav.) 11 Ces Nws twb muab rau cov timthawj, cov 

cevlus, cov tshajtawm txojmoo zoo, cov xibfwb saib, thiab cov xibfwb qhia 12 tes haujlwm npaj 

cov dawbhuv mus tiam lwm tus, uas yog kev tu Khetos lub cev, 13 mus txog rau thaum peb 

txhua leej muaj kev koomxeeb sab kev ntseeg thiab kev paub Vajtswv Ntuj tus Tub, dhau ua cov 

neeg paubtab thiab dhau ua lub ntim laus-taws uas puvnpo Khetos, 14 kom peb txhob yog 

menyuam mos, cov uas raug xyob thiab raug nqa rau qhov ub qhov no los ntawm tej nthwv lus 

qhia raws neeg tswvyim, raws neeg kev ntxias mus rau qhov yuamkev; 15 tabsis kom peb yog 

cov uas cog ruaj ruaj rau hauv kev hlub, peb yov hlob txhua fab rau ntawm Khetos tus uas yog 

lub taubhau. 16 Thaum txhua txoj leeg muab lub cev tagnrho txuas thiab dhos uake thiab thaum 

txhua yas nyias ua nyias feem haujlwm, ces lub cev yuav loj-hlob thiab ruaj cag rau saum kev 

hlub. 

17 Li ntawd, kuv thiaj hais li no thiab ua povthawj ntsees rau ntawm tus Tswv tias, txhob rov 

mus ua-neej raws li tej neeg txawv tebchaws tseem pheej ua tawm ntawm lawv tej kev xav txia-

dej ntsuav, 18 vim lawv yog cov hlwb tsaus lawm, yog cov tsis paub lub neej muaj Vajtswv 

Ntuj, vim txojkev ruam zwm rau hauv lawv thiab vim lawv lub siab tawv; 19 lawv dhau ua cov 

neeg ntxhib, lawv tau tso tuskheej mus ua lub neej tso-tshav plhuav, mus ua txhua yam kev qias 

vum-ntsuav. 20 Tabsis nej tsis tau kawm txog Khetos zoo li ntawd; 21 yog nej tau hnov Nws 

tseeb tseeb thiab raug qhia nyob hauv Nws ib yam li qhov tseeb nyob hauv Yexus, 22 ces nej 

yuav nrauj ncua tus neeg qub uas muaj tus xeebceem qub thiab raug piam vim tej kev ntshaw 

ntxias. 23 Hloov nej lub hlwb dua tshiab los ntawm Ntsujplig, 24 thiab muab tus neeg tshiab los 

looj, tus uas raug tsim raws Vajtswv Ntuj tus yam ntxwv hauv txojkev ncajncees thiab kev 

dawbhuv tseeb tseeb. 

25 Nej cov uas nrauj ncua txojkev dag nyias hais lus tseeb rau nyias tej neeg zejzog vim tias 

peb nyob txuas-tis. 26 Chim los txhob ua-txhaum; txhob cia lub hnub poob saum txojkev chim, 

27 thiab txhob tseg chaw rau tus dag. 28 Tus tubsab txhob ua tub-sab ntxiv, tabsis nquag ua 

haujlwm zoo ntawm tes, xwv nws yov muaj mus pub rau cov txomnyem. 29 Txhua lo lus txo 

luag txhob pub tawm ntawm nej qhovncauj, tabsis hais lo zoo mus txhawb tus muaj kev 

cheemtsum, xwv nej yuav muab tau kev hlub-tabncuab rau cov hnov nej. 30 Thiab txhob ua 

Vajtswv Ntuj tus Ntsujplig tusiab, vim Nej raug Nws muab cim nias mus txog hnub txhivdim. 31 

Rhuav tshem txhua txoj kev iab-siab, kev npau, kev chim, kev suab-nrov, kev xyav-moo, thiab 

txhua yam kev phem tawm ntawm nej. 32 Dhau ua cov sib-siv tau, sib-hmov tshua, thiab ib leeg 

hlub-tabncuab ibleeg, ibyam li Vajtswv Ntuj tau hlub-tabncuab nej hauv Khetos.   

5.1 Yog li ntawd, xyaum Vajtswv Ntuj yam nkaus li tej menyuam uas raug hlub 2 thiab ua-
neej hauv kev hlub, raws nraim li Khetos tau hlub peb thiab tau muab tuskheej ua khoom fij 

thiab khoom hlawv tsw qab rau Vajtswv Ntuj theej peb. 

3 Nimno, txhua txojkev sibdeev, kev qias lossis kev vum txhob pub pom nyob nruabnrab nej, 

kom phim li cov dawbhuv, 4 thiab tseg tej lus vaubtsuab, tej lus tsis muaj qabhau, thiab lus 

tsodaj uas tsis tsimnyog; tabsis hais tej lus uatsaug. 5 Rauqhov nej paub meej tias txhua tus neeg 

sibdeev, qias, thiab vum puavleej yog neeg pe mlom thiab tsis muaj nyiaj qabnas hauv Khetos 

thiab Vajtswv Ntuj lub Tswvkuj.  

6 Txhob cia leejtwg lam hais lus ntxias nej, rauqhov twb yog vim tej no Vajtswv Ntuj txojkev 

chim thiaj los rau cov neeg tawvncauj. 7 Yog li ntawd, txhob koom nrog lawv li. 8 Thaud nej 

yeej yog kev tsausntuj, tabsis nimno nej yog qhov kaj hauv tus Tswv, ces ua-neej li tej menyuam 

kaj 9—rauqhov lub txiv ntawm tus kaj zwm hauv kev zoo, kev ncajncees thiab kev tseeb—10 

tabmeeg nrhiav yam haum tus Tswv siab, 11 thiab txhob koom nrog kev tsausntuj tej haujlwm 

tsis tsheejhaj, tabsis muab tej ntawd nthuav mas zoo dua. 12 Rauqhov yuav hais tej ntawd 

nraimnkoos los twb txajmuag, 13 tabsis tej uas lub teeb ci rau yuav tshwm rau qhovmuag pom, 

14 vim tias txhua yam qhovmuag pom nyob qhov kaj.  Li ntawd Vajtswv Ntuj txojlus thiaj hais 

tias, 

Sawv os, tus neeg tsaugzog, 

Sawv tawm ntawm cov neeg tuag, 

Khetos ci rau koj. 

15 Yog li ntawd, ceevfaj zoo saib nej ua-neej li cas, txhob coj li tej neeg ruam tabsis coj li tej 

muaj tswvyim, 16 siv lub caijnyoog muaj nqes rauqhov niajhnub no phem heev. 17 Vim li no, 

txhob ua neeg lamees, tabsis totaub tias tus Tswv tus dejsiab yog dabtsi. 18 Thiab txhob qaug rau 

dejcaw, qhov uas tsis muaj tshuaj, tabsis ua cov puvnpo sab ntsujplig 19 los ntawm kev yus 

tuskheej hu nkauj vajlugkub, nkauj qhuas Vajtswv Ntuj, thiab tej nkauj sab ntsujplig; los ntawm 

kev seev-suab thiab seev-nkauj hauv nej nruabsiab rau tus Tswv; 20 thiab los ntawm kev ua-

tsaug tsis tu rau txhua yam hauv peb tus Tswv Yexus Khetos lub npe rau Txiv Vajtswv Ntuj. 

21 Ua cov neeg ibleeg tswj ib leeg hauv kev fwm Khetos. 22 Cov pojniam tso rau lawv tus 

txiv tswj ibyam li rau tus Tswv tswj, 23 rauqhov tus txiv yog tus niam lub taubhau ibyam li 

Khetos yog pawgntseeg lub taubhau thiab Nws yog tus cawm lub cev. 24 Ib yam li Khetos yog 

tus kav pawgntseeg, txhua tus txiv yog tus kav tus pojniam hauv txhua txhua yam. 

25 Cov txiv, hlub nej tej pojniam ibyam li Khetos tau hlub pawgntseeg thiab Nws tau muab 

tuskheej theej pawgntseeg, 26 xwv Nws yov muab dej ntxuav pawgntseeg dawbhuv hauv Nws 

tej lus 27 kom Nws muab tau pawgntseeg nto koobmeej rau tuskheej, tsis muaj ib lub cos, ib qho 

txoom, lossis lwm yam tsis zoo, tabsis kom dawbhuv thiab thuam tsis tau. 28 Li hais no, cov txiv 

tshuav-nqi rau txojkev hlub lawv tej pojniam yam li lawv lub cev.  Tus uas hlub nws tus pojniam 

hlub tuskheej. 29 Rauqhov ibtxwm tsis muaj leejtwg tau ntxub nws cevnqaij, tsuasyog nws ntim 

thiab qhwv lub cev; Khetos tau ua rau pawgntseeg ib yam nkaus li, 30 vim tias peb yog testaw 

ntawm Nws lub cev. 31 “Yog li no, tus txivneej thiaj tso nws niam nws txiv thiab yuav raug 

muab txuas rau nws tus pojniam, es ob leeg yuav dhau ua ib phob nqaij.” 32 Qhov no yog ib qho 

mixatawlis loj; tabsis kuv hais txog Khetos thiab pawgntseeg. 33 Tiamsis neb obleeg yog ibleeg, 

nyias hlub nyias tus pojniam li yus hlub yus, hos tus pojniam kom fwm nws tus txiv. 

6.1 Cov menyuam, mloog nej niam nej txiv lus hauv tus Tswv, vimtias qhovno yog kev 
ncajncees. 2 “Fwm koj txiv thiab koj niam,” uas yog thawj nqe lus samfwm hauv txojlus 

cogtseg, 3 “xwv koj yuav tau zoo thiab nyob hnubnyoog ntes saum daim av.”  

4 Hos cov txiv, txhob ua rau nej cov menyuam chim, tabsis ntim lawv los ntawm tus Tswv 

txojkev cobqhia thiab kev ntuas.  

5 Cov tubtxib, mloog cov tswv sab nqaijtawv lus nrog kev fwm thiab ntshai ntawm lub siab 

pheejxeeb ibyam li mloog tus Tswv lus; 6 txhob coj raws qhovmuag pom li neeg, tabsis coj yam 



 4 

nkaus li Khetos cov tubtxib samsim ua Vajtswv Ntuj tus dejsiab tawm ntawm txojsia tuaj, 7 ua 

haujlwm nrog txojkev xav zoo yam li rau tus Tswv es tsis yog rau neeg, 8 rauqhov nej paub tias 

txhua tus ua haujlwm zoo yuav txais nqizog ntawm tus Tswv, tsis hais tus qhev lossis tus 

ywjpheej. 9 Hos cov tswv, ua rau cov tubtxib raws nraim li tej no; tso kev tomtxwv tseg rauqhov 

nej paub tias lawv thiab nej tus Tswv nyob saum ntuj thiab Nws tsis xaiv ntsejmuag. 

10 Thaum kawg no, nyob muaj peevxwm ntxiag hauv tus Tswv thiab hauv Nws lub hwjchim 

loj. 11 Hnav Vajtswv Ntuj cev tsoos ntausrog kom nej muaj peevxwm nres taus ntxwgnyoog tej 

tswvyim, 12 rauqhov peb kev tawmtsam tsis yog saum rojntsa thiab nqaijtawv tabsis peb 

tawmtsam tej thawj, tej muaj meejmom, tej txeeb kav lub cejntug tsausntuj no, thiab tej ntsujplig 

phem saum nruab ntug. 13 Vim li no, txais nkaus Vajtswv Ntuj tej cuabyeej kom nej yuav muaj 

peevxwm sawv-tawmtsam nyob rau hnub phem thiab tseem sawv ntsegntsos tomqab nej ua 

txhua yam tiav. 14 Yog li ntawd, sawv ntsegntsos! Sia nej txojsiv lus tseeb, looj daim hlau 

ncajncees npog hauvsiab, 15 rau txhais khau npaj-nrhw txojmoo zoo hais txog kev thajyeeb, 16 

rau txhua yam, tuav-rawv daim thaiv-cev kev ntseeg uas nej yuav muaj peevxwm tua tau tej xub 

kev phem sab ntsujplig, 17 txais lub mom kev cawmdim los ntoo thiab rab ntaj ntsujplig uas yog 

Vajtswv Ntuj txojlus los tuav. 18 Ntawm txhua txojkev thov thiab taij Vajtswv, thov los ntawm 

Vajtswv Ntsujplig txhua lub sijhawm thiab kom txog theem uas nej yoo dabntub zias rau kev 

siab-ntev thiab kev thov Vajtswv rau txhua tus ntseeg 19 thiab rau kuv, kom thaum twg kuv qhib 

ncauj, kuv yov txais txojlus mus qhia muaj peevxwm ntxiag rau neeg paub txog qhov mixatawlis 

ntawm txojmoo zoo, 20 txoj uas kuv ua tus tiamlis hauv tsev lojcuj, xwv kuv yov muaj peevxwm 

ntxiag qhia li kuv cheemtsum qhia. 

21 Tikhikus, ib tug kwv uas kuv hlub thiab ib tug tub txib ncaj hauv tus Tswv, yuav qhia rau 

nej paub txog txhua yam kom nej yov paub txog kuv thiab tej uas kuv ua. 22 Kuv tau xa nws tuaj 

rau nej vim qhov no ntag, kom nej yov paub txog peb thiab kom nws yov txhawb nej tej siab. 

23 Tseev kom kev thajyeeb thiab kev hlub nrog kev ntseeg ntawm Txiv Vajtswv Ntuj thiab 

Tswv Yexus Khetos los rau ibtsoom kwvtij. 24 Kev hlub-tabncuab nyob nrog txhua tus uas hlub 

peb tus Tswv Yexus Khetos mus tsis kawg. 




